
KARAKTERISTIKA TË PËRGJITHSHME 

1. HYRJE

Strategjia e KQZ-së për edukimin zgjedhor të shtetasve synon të shprehë mënyrat dhe të gjejë rrugët që duhet të ndjekë KQZ-ja në perceptimin e më pas ndërtimin e projekteve edukues, informues dhe sensibilizues për shtetasit shqiptarë gjatë gjysmës së parë të vitit 2013, kohë dhe kur do të zhvillohen Zgjedhjet për Kuvendin. Ky material përcakton qartë prioritetet e veprimeve, si dhe metodat e mjetet që do të përdoren për të konkretizuar programet respektive. Kjo strategji përbën një detyrim ligjor, përcaktuar në nenin 21, pika 9 të Kodit Zgjedhor të Republikës së Shqipërisë”.
2. QËLLIMI I STRATEGJISË

Strategjia ka për qëllim përcaktimin e drejtimeve, formave e mjeteve që duhet të ndjekë KQZ-ja në përmbushje të detyrimit ligjor për edukimin zgjedhor të shtetasve. Qëllimi më specifik i strategjisë është gjetja e formave sa më bashkëkohore të komunikimit me shtetasit që gëzojnë të drejtën e votës, dhe jo vetëm, koordinimi e më pas vënia në jetë e projekteve të ndryshme, në përmbushje të qëllimit për realizimin e sa më shumë programeve cilësore të edukimit zgjedhor të shtetasve. Ky fakt do të ndihmonte në rritjen e pjesëmarrjes në votim, rritjen në cilësinë e votimit, shmangien e gabimeve gjatë procesit për arsye mosnjohjeje të procedurave, apo dhe të fenomeneve negative që vihen re gjatë procesit zgjedhor në tërësi. 

Ne këtë kontekst, objektivat janë: 

- Të sigurojë që të gjithë zgjedhësit të jenë të informuar mbi mbajtjen e zgjedhjeve për Kuvendin, të cilat do të mbahen më 23 Qershor 2013; 

- Të sigurojë që të gjithë votuesit të jenë të ndërgjegjshëm mbi detyrimet e tyre; 
- Të rrisë ndërgjegjësimin e publikut mbi rolin e KQZ-së në organizimin e zgjedhjeve;
- Rritja e pjesëmarrjes së votuesve në zgjedhje duke i ndërgjegjësuar ata mbi rëndësinë e së drejtës të ushtrimit të votës, nëpërmjet paraqitjes së një informacioni sa më të gjerë mbi procedurat, që kanë të bëjnë me procesin  zgjedhor në tërësi ;
-  Të promovojë KQZ-në si një organ të pavarur dhe profesional, te i cili mund të kihet besim i plotë për administrimin e paanshëm dhe të drejtë të procesit zgjedhor. 

3. GRUPIMET SHOQËRORE QË PREK STRATEGJIA 

Strategjia e KQZ-së për edukimin zgjedhor të shtetasve në tërësinë e vet i kushtohet të gjithë zgjedhësve. Projektet që u kushtohen të gjithë zgjedhësve cilësohen ndryshe “projekte të përgjithshme”. Përveç projekteve të përgjithshme nëpërmjet kësaj strategjie synohet të preken dhe target grupe te veçanta. Në këtë kontekst parashikohen projekte të posaçme, për këto grupe specifike të shoqërisë, sikurse janë: 
· minoritetet; 

· votuesit e rinj;

· personat me aftësi të kufizuar; 

· shtetasit shqiptarë me banim jashtë shtetit; 

· gratë dhe shtëpiaket.
Informimi zgjedhor i referohet përgjithësisht informacionit mbi datën, orën dhe vendin e zgjedhjeve, si dhe mbi procedurat e votimit. Edukimi zgjedhor i shpalos votuesve perspektivën dhe kontekstin e mbajtjes së zgjedhjeve për Kuvendin, si pjesë e procesit të përgjithshëm demokratik, të drejtat dhe detyrimet e votuesve, principet bazë të së drejtës së votës. 
4. STRUKTURA E STRATEGJISË

Struktura në fjalë është konceptuar në katër pjesë.  

Pjesa e parë trajton tiparet e përgjithshme të saj dhe jep një përshkrim të shkurtër të qëllimit dhe strukturës.

Pjesa e dytë fokusohet në marrrëdhëniet e KQZ-së me zgjedhësit, duke synuar evidentimin e të gjitha projekteve të edukimit dhe rrugët e tjera, që duhet të ndjekë KQZ-ja, për të ardhur sa më pranë zgjedhësve gjatë vitit 2013, si një vit elektoral. Kjo pjesë, pa asnjë dyshim, konsiderohet 

dhe më e rëndësishmja në strukturën e strategjisë, për vetë përcaktimin e qartë të detyrimit ligjor, që parashikon Kodi zgjedhor, në nenin 21 pika 9, ku përcaktohet që: “KQZ-ja merr masa dhe organizon edhe programe për edukimin zgjedhor të shtetasve”. Në këtë fazë, konkretizohen të gjitha drejtimet e përgjithshme, specifike dhe afatet e përcaktuara të marrrëdhënieve konkrete të KQZ-së me zgjedhësit, marrëdhënie që synojnë mbi të gjitha interaktivitetin. Në këtë kuadër strategjia është e fokusuar në këto drejtime thelbësore:

· Edukimi elektoral i zgjedhësve; 

· Informimi dhe sensibilizimi zgjedhor i shtetasve; 

Janë pikërisht këto dy drejtime që përbëjnë thelbin e strategjisë që duhet të ndjekë KQZ-ja. Secili drejtim i strategjisë zbatohet në mënyrë të pavarur nëpërmjet projekteve respektive. 

Ndërsa edukimi është një drejtim më i zgjeruar dhe ndjek projekte të veçanta dhe të detajuara, informimi dhe sensibilizimi janë dy drejtime që trajtohen dhe zbatohen në unison. Kjo, pasi informimi dhe sensibilizimi konsistojnë në përcjelljen e mesazhit zgjedhor me të njëjtat forma, metoda dhe projekte, arsye që e kushtëzojnë këtë fakt. Ajo çka KQZ-ja përgatit për edukimin, ndërgjegjësimin dhe sensibilizimin zgjedhor të shtetasve duhet të konsiderohet si një “produkt”, i cili lançohet në treg për tu “blerë” nga “konsumatori”.  Nëse arrihet të perceptohet, konceptohet dhe më pas të veprohet në bazë të këtij këndvështrimi, vetëm atëhere do të jemi të sigurtë se strategjia jonë do të mirëpritet dhe do të përvetësohet saktësisht nga “konsumatori” votues. 

Pjesa e tretë e strategjisë evidenton marrrëdhëniet e KQZ-së me organizatat që përfaqësojnë interesat e grupeve të ndryshme, si dhe operatorë të tjerë të cilët janë të interesuar të zbatojnë projekte të edukimit, informimit dhe sensibilizimit zgjedhor të shtetasve. 
Pjesa e katërt paraqet metodologjinë që do të ndiqet për realizimin e strategjisë së KQZ-së, për informimin dhe sensibilizimin e zgjedhësve.
PJESA E DYTË

5. MARRRËDHËNIET ME ZGJEDHËSIT

Marrëdhëniet me zgjedhësit, nisur dhe nga eksperiencat tashmë solide të përftuara ndër vite, rregullohen dhe vendosen nëpërmjet projekteve përkatëse, të përcaktuara qartë në drejtimet e punës së KQZ-së, në funksion të edukimit zgjedhor të shtetasve. E gjitha kjo realizohet duke alternuar të tre elementët bazë: edukim, informim dhe sensibilizim. Të gjithë programet do të veprojnë paralelisht për të dhënë efektet kryesore gjatë periudhës parazgjedhore në Zgjedhjet për Kuvendin 2013. 

Informacioni për votuesit duhet të përmbajë disa pika standarte mbi të cilat të gjithë votuesit kanë nevojë të informohen në mënyrë që t’u mundësohet dhe/ose lehtësohet atyre pjesëmarrja në votime. 

Këto pika janë:

- Kush gëzon të drejtën për të votuar ?
- Pse duhet votuar ?
- Vota është një e drejtë, por edhe detyrim qytetar;
- Mënyra e votimit ;
- Orari i votimit ;
- Procedurat që ndiqen në qendrën e votimit ;
- Dokumentacioni i nevojshëm që duhet të paraqitet për të votuar;
- Integriteti i procesit të votimit që garanton fshehtësinë e votës ;
Duke pasur parasysh edhe grupet e interesit, të cilat janë të përfshira gjithashtu, në fushatën e përgjithshme të edukimit, informimit dhe sensibilizimit, duhet të trajtohen edhe pika të tjera që përcillen në formën e mesazheve kyçe, si: 

· Vota është individuale dhe si rrjedhim e fshehtë. 

Një kujdes i veçantë do të tregohet në këtë kontekst për t’u fokusuar mbi sensibilizimin kundër votimit familjar dhe/ose në grup. Mesazhet që do të përcillen tek votuesit do të jenë pozitive duke theksuar rëndësinë e votës, si e drejtë individuale e çdo votuesi;

· Si duhet të veprohet në rast se nuk e gjen emrin në listën e votuesve ?
· Ku mund të merret informacion mbi procesin zgjedhor? 

Për këtë qëllim, KQZ-ja ka vënë në dispozicion faqen zyrtare të internetit të KQZ-së (www.cec.org.al). Informimi i votuesve është i përqendruar  në afatin kohor 30 ditë para datës së zgjedhjeve. Për të maksimizuar “thithjen” e këtij informacioni, fushata do të planifikohet në mënyrë të tillë që: nga informimi i përgjithshm do të kalohet gradualisht në të dhëna më specifike dhe të detajuara, sa më tepër që afrohet data e zgjedhjeve. Zhvillimi i një fushate informimi dhe sensibilizimi, që adreson procedurat nëpër qendrat e votimit është një mbështetje që siguron votuesit të jenë të përgatitur në ditën e votimit. 

PËRKUFIZIMI I EDUKIMIT ZGJEDHOR TË SHTETASVE

Duhet patur  parasysh se strategjia do të  të synojë jo vetëm ato drejtime që janë parashtruar më sipër, por edhe elementë të tjerë që përfshihen në Kodin Zgjedhor. Për këtë është e nevojshme rritja e nivelit dhe “kapjes” së votuesit jo vetëm në sasi, por mbi të gjitha komunikimi sa më cilësisht me të. KQZ-ja duhet të synojë me të gjitha format, jo vetëm pajisjen me informacionin e nevojshëm dhe të plotë zgjedhor, por mbi të gjitha të sqarojë zgjedhësit se çdo të thotë të ushtrosh realisht të drejtën e votës në një shoqëri të konsoliduar demokratike. 

Çdokush ka të drejtën të marrë pjesë në mënyrë aktive apo pasive në qeverisje, duke zgjedhur ose duke u zgjedhur. Çdokush ka të drejtën që ditën e zgjedhjeve të ushtrojë vullnetin dhe verdiktin tij. Është pikërisht ky mesazh, që institucioni duhet të ketë jo vetëm në qendër të vëmendjes, por mbi të gjitha në përcjelljen e tij te çdo votues. Kjo dhe për vetë faktin se nga një raund zgjedhor në tjetrin vërehet një rënie në përqindjen e pjesëmarrjes në votime. Kjo kërkon që të rritet profesionalizmi dhe shumëllojshmëria në përcjelljen e këtyre mesazheve. Programet synojnë të operojnë me efikasitet të plotë në grupe shoqërore të përcaktuara qartë. 

A. PROJEKTET E PËRGJITHSHME TË EDUKIMIT ZGJEDHOR TË SHTETASVE

Këto projekte i dedikohen edukimit zgjedhor të të gjithë shtetasve në mënyrë masive. Projektet e përgjithshme të edukimit kanë për qëllim përcjelljen e materialit edukativ zgjedhor në forma të ndryshme, në mënyrë që i gjithë procesi të vijë sa më pranë dhe sa më qartë në vëmendjen e shtetasve. Këto projekte do të pasqyrohen në median elektronike dhe në atë të shkruar.
A.1. PROJEKTI I PËRGJITHSHËM I EDUKIMIT NËPËRMJET MEDIAS ELEKTRONIKE

I. SPOTET TELEVIZIVE & RADIOFONIKË

Spotet televizive janë pjesë thelbësore e fushatës së edukimit zgjedhor të shtetasve. Ky element, luan rolin më aktiv për të komunikuar me të gjithë shtetasit që kanë të drejtën e votës, duke u krijuar mundësinë që jo vetëm të informohen në lidhje me zgjedhjet që do të zhvillohen, t’u bëhet thirrje për të marrë pjesë në votime, por mbi të gjitha për t’u krijuar mundësinë që të njohin mënyrën e rregullt të  votimit në tërësi apo dhe në elementë të veçantë të tij. Spotet radiofonikë janë një tjetër element kyç i fushatës edukative. Radio mbetet gjithmonë një mjet tepër i rëndësishëm komunikimi, programacionet e së cilës nuk ndiqen vetëm 

në ambientet familjare apo publike, por dhe në automjete si të përdorimit privat vetjak ashtu dhe ato të përdorimit publik. Madje, është për t’u theksuar fakti që ndër ndjekësit më të rregullt të këtyre programeve janë të rinjtë, pikërisht ai target grup, pranë të cilëve synohet të shkohet më shumë. Por, është e domosdoshme që spotet edukues të ruajnë një karakter të thjeshtë, të kuptueshëm për të patur efektin e tyre maksimal. 

A.2. PROJEKTI I PËRGJITHSHËM I EDUKIMIT NËPËRMJET FORMAVE TË SHKRUARA 

I. EDUKIMI I ZGJEDHËSVE NËPËRMJET FLETËPALOSJEVE 

Ky projekt synon të përgatisë dhe të përshtasë informacione të ndryshme zgjedhore me qëllim përcjelljen e njohurive zgjedhore në formë të shkruar te zgjedhësit. Informacionet do të mbështeten në burime ligjore dhe do të përcjellin te publiku detaje të procesit zgjedhor. Materialet edukative do të plotësojnë këto parametra: 

a. Të përfshijnë sa më shumë informacione themelore (fletë palosjet) për procesin zgjedhor, sistemin zgjedhor, natyrën e zgjedhjeve, rëndësinë e tyre, rolin e subjekteve në procesin zgjedhor, rolin e zgjedhësve në proces, si dhe njohuri të tjera që kanë lidhje me zgjedhjet; 
b. Të konceptohen në një formë sa më të thjeshtë për t’u kuptuar lehtësisht nga zgjedhësit; 

c. Të pajisen me ilustrime dhe figura për të qënë sa më të kuptueshme për zgjedhësit; 

d. Të shpërndahen tek një numër sa më i konsiderueshëm zgjedhësish, por duke patur parasysh efikasitetin e kësaj forme specifike. 

5/2. INFORMIMI DHE SENSIBILIZIMI ZGJEDHOR I SHTETASVE

I. Definicioni i informimit dhe sensibilizimit zgjedhor të shtetasve 

Informimi zgjedhor është drejtimi që duhet të ndjekë KQZ në fushën e edukimit të shtetasve dhe që ka të bëjë me përgatitjen dhe shpërndarjen jo vetëm të informacionit zgjedhor, por mbi të gjitha me sensibilizimin dhe ndërgjegjësimin nëpërmjet formave dhe metodave të ndryshme. Qëllimi specifik i këtij drejtimi është arritja tek një numër sa më i madh zgjedhësish për sensibilizimin dhe ndërgjegjësimin e tyre për të marrë pjesë maksimalisht në zgjedhje dhe për të kuptuar rëndësinë e ushtrimit të së drejtës së votës. Informacioni zgjedhor përmban rregulla dhe njohuri specifike që zgjedhësit duhet të dinë për të votuar në mënyrë korrekte, të saktë dhe me efektshmëri sa më të lartë. Informacioni duhet të arrijë grupe të ndryshme të popullsisë dhe të përmbajë njohuri të përshtatshme për të gjithë kategoritë e individëve. Për implementimin e këtij drejtimi të programit do të përdoren kryesisht këto metoda:

1. b. Fletëpalosje; 

2. c. Postera; 

3. d. Spote publicitare audio-vizive;

Materialet informative dhe sensibilizuese do të përmbajnë informacione zgjedhore kryesisht në lidhje me: 

1. Procesin e votimit; 

2. Kriteret që duhet të plotësojnë zgjedhësit për të votuar;

3. Të drejtën e votës;

4. Sistemin zgjedhor; 

5. Strukturën zgjedhore; 

6. Qendrat e votimit; 

7. Oraret e votimit; 

8. Rritjen e pjesëmarrrjes në votime; 

9. Rritjen e përgjegjshmërisë qytetare ndaj votës & procesit të votimit. 

C. PROJEKTET SPECIFIKE TË INFORMIMIT DHE SENSIBILIZIMIT ZGJEDHOR TË SHTETASVE 

I. PROJEKTI I INFORMIMIT DHE SENSIBILIZIMIT PËR PERSONAT ME AFTËSI TË KUFIZUARA 

Krijimi i lehtësirave do të rrisë pjesëmarrjen në këto votime edhe për personat me aftësi të kufizuara ne degjim. Për këtë kategori personash do të bëhet e mundur që spotet e përgjithshme të informimit dhe sensibilizimit të transmetohen dhe me gjuhën e shenjave për tu kuptuar sa më lëhtë nga shurdhmemecët.  
III. PROJEKTI I INFORMIMIT DHE SENSIBILIZIMIT PËR SHTETASIT SHQIPTARË ME BANIM JASHTË VENDIT

Shtetasit shqiptarë që janë me banim jashtë territorit të Republikës së Shqipërisë potencialisht kanë të drejtën e ushtrimit të votës. Në rast se, secili prej tyre gjendet i pranishëm në ditën e zgjedhjeve në Republikën e Shqipërisë, shtetasi mund dhe duhet ta ushtrojë këtë të drejtë. Në këto kushte, KQZ-së i lind detyrimi për të zbatuar programe të informimit dhe sensibilizimit zgjedhor edhe për këtë grup të zgjedhësve. Në pamundësi ende për të siguruar votimin e tyre në vendet ku ata banojnë, për arsye objektive, KQZ-ja duhet parashikojë projekte të veçanta për të sensibilizuar për një pjesëmarrje sa më të madhe në votime duke shperndare fletepalosje ne pikat e kalimit kufitar.
IV. PROJEKTI I INFORMIMIT DHE SENSIBILIZIMIT PËR MINORITETET
Referuar të dhënave zyrtare për minoritetet rezulton se vendi yne ka 5 minoritete (grek, maqedonas, rom, serbo-malazez dhe vlleh). Tashmë, Komisioni Qendror i Zgjedhjeve ka fituar një eksperiencë tepër pozitive në këtë fushë. KQZ synon dhe do të bëjë të mundur informimin dhe pajisjen e tyre me informacionin e nevojshëm zgjedhor në gjuhët respektive,për  sa i përket mënyrës së votimit, procedurave, rëndësisë së tij, rolit që kanë qytetarët në votim, etj. Zbatimi i programeve informative dhe sensibilizuese për këto grupe të popullsisë, si posterat dhe fletepalosjet ne gjuhet qe ata flasin, është i rëndësishëm për përfshirjen e tyre në proceset politiko–shoqërore në vendin ku ata jetojnë. 
PJESA E TRETË

6. MARRËDHËNIET ME INSTITUCIONET DHE ORGANIZATAT

Komisioni Qendror i Zgjedhjeve do të përpiqet te bashkëpunojë ngushtë me organizata, të cilat përfaqësojnë interesa specifike të grupeve të ndryshme të shoqërisë si dhe organizata të tjera që veprojnë në fushën e zgjedhjeve, demokracisë, qeverisjes, drejtësisë dhe që janë të interesuara të zbatojnë programe të edukimit zgjedhor të shtetasve, por dhe me institucionet respektive, të cilat kanë lidhje direkte apo indirekte me procesin zgjedhor. Në këtë mënyrë, KQZ do të synojë të koordinojë programet e veta të edukimit zgjedhor të shtetasve me projektet specifike të bashkëpunëtorëve të saj, në mënyrë që në këtë proces të përfshihen sa më shumë aktorë, të cilët mund të ofrojnë kontributin e tyre në shërbim të ndërtimit të vlerave të demokracisë në Shqipëri. Do të mbahet parasysh fakti që, bashkëpunimi të forcohet me organizata që kanë eksperiencë në veprimtari zgjedhore, në mënyrë që shkëmbimi i eksperiencës të shërbejë në garantimin e suksesit të zbatimit të programeve të edukimit zgjedhor të shtetasve. 
PJESA E KATËRT
METODOLOGJIA 

Mediat 

Përdorimi i mediave duhet të jetë i fokusuar dhe i përqendruar në mënyrë që të mos ketë mbivendosje informacioni për grupet e votuesve, të cilëve mund t’u drejtohesh lehtësisht dhe nga ana tjetër, të kihen kujdes ato grupe votuesish që kanë nevojë për vëmendje të veçantë, ku bëjnë pjesë grupime me karakteristika të tilla si: 

- Mosha (p.sh të rinjtë, të moshuarit) 

- Eksperienca (p.sh votuesit që votojnë për herë të parë) 

- Background-i (p.sh. gjuha e folur, minoritetet, të papunët, shtëpiaket) 

- Njohuritë profesionale (p.sh. niveli i edukimit). 
- Personat me aftesi te kufizuar
Reklamimi efektiv i informacionit në media duhet të jetë i mprehtë dhe i shkurtër. Aty duhet të përfshihen detajet e kontaktit në rast sqarimi të mëtejshëm (p.sh faqja zyrtare e internetit të KQZ-së). 

Një faktor tjetër i rëndësishëm është edhe planifikimi i kujdesshëm i përmbajtjes së elementëve të ndryshëm të fushatës që do të përcillen nëpërmjet mediave dhe frekuencave të publikimit të tyre. Për të qenë fushatë e kuptueshme, duhet shmangur konfuzioni i votuesve duke u përpjekur për të përcjellë një numër të madh mesazhesh dhe/ose rotacionin e lartë të tyre në një segment të shkurtër kohor. Publikimi i informacionit sensibilizues duhet të ndjekë një rrjedhë logjike dhe graduale sipas fazave të përcaktuara qartë, si p.sh: çështjet e ndryshme të informacionit që do të paraqiten duhet të progresojnë nga e drejta për të qenë votues (mbi 18 vjeç) nëpërmjet informimit të përgjithshëm mbi procesin zgjedhor, si plotësohet në mënyrë korrekte një fletë votimi, e deri tek informacioni mbi procedurat e votimit (dokumentacioni i kërkuar, etj.). 

Në ato raste ku, sipas kërkimeve dhe statistikave, ekziston pjesëmarrje e ulët ose mangësi informimi për grupime të ndryshme shoqërore, është e rekomandueshme të adresohen mesazhet informuese specifikisht. Kjo do të rrisë efikasitetin e përcjelljes së mesazheve duke reduktuar kosto të panevojshme, si p.sh: 

- Të rinjtë. 

Ky grupim shoqëror mund të targetohet efektivisht nëpërmjet programeve muzikore (tv, radio) dhe publikimeve studentore. 

- Pensionistët. 

Mund të targetohen nëpërmjet publikimeve që frekuentohen nga ky grup shoqëror. 

- Ushtria. 

Mund të targetohet nëpërmjet publikimeve zyrtare për Forcat e Armatosura. 

- Policia. 

Mund të targetohet nëpërmjet publikimeve zyrtare për forcat e policisë. 

- Minoritetet. 

Mund të targetohen nëpërmjet publikimeve të ndryshme sipas gjuhëve specifike, që flitet në ato rajone të veçanta.
· Personat me aftesi te kufizuar ne dëgjim nëpërmjet gjuhës së shenjave në spotet televizive

Duhet pasur parasysh që materialet promocionale do të përgatiten sipas ambientit, ku ato do të publikohen, që do të thotë vizualet e zonave urbane do të jenë të ndryshme nga ato të zonave rurale që të arrihet efektivisht përcjellja e mesazheve në mënyrë sa më të qartë dhe të kuptueshme. 

Është gjithashtu, e nevojshme që media të përfshihet në publikimin e lajmeve me anë të një plani specifik mbi atë çka ndodh gjatë procesit zgjedhor. Këtu do të përfshihen: 

- Caktimi i takimeve periodike me mediat për informimin e tyre mbi mbarëvajtjen e procesit në tërësi. 

- Shpërndarja e media-kit-eve, të cilat do të përmbajnë informacion të detajuar mbi të gjitha çështjet bazë dhe ato specifike që kanë të bëjnë me procesin zgjedhor. 

- Do të planifikohet dhe mundësohet që brenda normave ligjore, media të ketë akses në trajnimet dhe procedurat e tjera që zhvillon KQZ-ja në kuadrin e procesit zgjedhor, në mënyrë që të shmanget çdo lloj keqinformimi, që mund të lindë nga mungesa e informacionit për çështje të veçanta, që mund të jenë në qendër të interesit publik. 

- Në takime të veçanta me mediat gjatë zhvillimit të procesit, do të analizohen tematika mbi çështje të caktuara, që do t’u sugjerohen mediave për trajtim më të detajuar. Këto tematika do të zhvillohen më tej në mënyrën më të përshtatshme për të përforcuar mesazhe të caktuara mbi çështje, të cilat KQZ-ja i ka vlerësuar si pika orientimi. 

Një lidhje sa më e ngushtë me mediat është në të mirë të informimit të votuesve, por nga ana tjetër promovon edhe transparencë përgjatë gjithë procesit elektoral. 

- Interneti .
Sipas të dhënave statistikore jo vetëm në vendin tonë, por edhe në vende të tjera të botës, interneti është një nga burimet më të përdorura dhe të besueshme për të rinjtë. Ky grupim shoqëror e frekuenton internetin vazhdimisht duke diskutuar tematikat e prekshme nëpër “bloge” dhe faqe të ndryshme. Për këtë arsye, është menduar që të publikohen informacione të vazhdueshme në faqen e internetit të KQZ-së. 

- Materialet promocionale. 
Materialet promocionale do të konceptohen me një paraqitje të tillë, për të qenë vizualisht sa më afër këtyre grupeve te interesit. 

Do të theksohet në mënyrë të veçantë rëndësia e votës, si një e drejtë individuale duke përmendur që votimi familjar, jo vetëm që është i ndaluar me ligj, por edhe ndikon në shprehjen e lirë të mendimit.  
Është e rekomandueshme, që spotet audio-vizive të transmetohen në orare të përshtatshme të programit ditor duke piketuar emisionet më të ndjekura nga ky grupim. 

Është menduar, gjithashtu, që pranë zyrave rajonale zgjedhore, të dërgohen materiale promocionale të ndryshme në mënyrë që ZRZ-të, të shërbejnë si pika informimi për të gjithë votuesit. 
Është në interes të KQZ-së që partitë politike që marrin pjesë në votime dhe kandidatët e tyre të marrin informacion sa më të saktë mbi të gjithë procesin zgjedhor. Partitë politike do të përdoren si pikë referuese nga shumë votues në lidhje me çështje të ndryshme si procedurat dhe mënyra e votimit, vendndodhja e qendrave të votimit dhe orari i votimit. Të gjitha subjektet politike duhet të kenë mundësinë të marrin materiale të ndryshme promocionale sqaruese dhe sensibilizuese që t’ia përcjellin mesazhin votuesve në mënyrë sa më të qartë dhe kuptueshëm. 
Brenda qendrës së votimit: 

- Do të vendosen shenja dalluese që tregojnë zonat, ku do të kryhen operacionet në ditët e votimit si psh: hyrjet, daljet, ku ndodhet komisioni i votimit, ku mbahet radha për të votuar etj. Këto masa që do të merren do të ndihmojnë në lehtësimin e lëvizjes së votuesve gjatë ditës së votimit dhe në të njëjtën kohë do të zbusin ngarkesën e komisionarëve, që janë ngarkuar me administrimin e zgjedhjeve. 

- Do të vendosen postera që do të paraqesin në mënyrë të detajuar hapat dhe procedurat që kryhen në qendrën e votimit nga zgjedhësit dhe komisionarët, si dhe mënyrën se si duhet të votohet.
Bashkëlidhur strategjisë aplikimi i projekteve të posacme për realizimin e fushatës së edukimit të zgjedhësve.

